
KENBE FANMI YO AN SEKIRITE: GOUVÈNÈ A SIYEN LEJISLASYON KI 
PWOLONJE PWÒGRAM KAMERA VITÈS LEKÒL VIL NOUYÒK LA POU KENBE 

NOUYÒKÈ YO AN SEKIRITE  
  

Lejislasyon S.8344/A.8787 la pwolonje dispozisyon pou zòn vitès lekòl nan vil 
Nouyòk  

  
  
Gouvènè Kathy Hochul siyen yon lwa pou ranfòse pwogram kamera vitès nan zòn lekòl 
nan Vil Nouyòk jiska 2030. Lejislasyon sa a pral asire ke kamera vitès yo kontinye sove 
lavi epi pwoteje Nouyòkè yo lè yo dekouraje kondwit ensousyan. Kamera vitès yo 
fonksyone epi yo deja gen yon gwo enpak. Kote yo enstale kamera, vyolasyon vitès yo 
diminye a 94 pousan. Kote sa yo pi an sekirite anpil, ak 14 pousan mwens lanmò ak 
blesi konpare ak zòn ki pa gen kamera.  
  
"Se senp: kamera vitès sove lavi epi kenbe Nouyòkè yo an sekirite", Gouvènè Hochul 
te deklare. "Pa gen pi gwo priyorite pou mwen pase sekirite Nouyòkè yo, epi ranfòse 
pwogram kamera vitès Vil Nouyòk la vle di lari ki pi an sekirite pou tout moun — depi 
timoun k ap mache lekòl rive nan granmoun k ap travèse lari a rive nan siklis k ap 
retounen lakay yo."  
  
Lejislasyon S.8344/A.8787 la mete ajou dispozisyon ki te antre an vigè an 2013 ki te 
otorize kontwòl vitès otomatik nan zòn lekòl atravè Vil Nouyòk. Lè lalwa a retire seksyon 
ki demode yo epi pwolonje dat ekspirasyon pwogram nan jiska 1e jiyè 2030, li garanti 
itilizasyon kontinyèl kamera vitès yo pou anpeche kondwi danjere epi diminye aksidan 
sikilasyon yo.  
  
Senatè Eta, Andrew Gounardes, te deklare, "Kounye a, pa gen kesyon, se sèlman 
reyalite: omante vitès touye moun, epi kamera vitès sove lavi. Okenn Nouyòkè pa ta 
dwe pè pou lavi yo pandan y ap vwayaje nan lari nou yo. Pwogram kamera vitès la 
fonksyone—kote gen kamera, chofè yo ralanti epi vitès la bese anpil. Mwen rekonesan 
anvè Gouvènè Hochul paske li te siyen lwa sa a, epi anvè defansè yo ak NYC DOT pou 
patenarya yo nan kenbe kamera yo limen."  
  
Manm Asanble Deborah Glick te deklare, "Pwogram kamera vitès nan zòn lekòl nan 
Vil Nouyòk la te gen anpil siksè nan ralanti chofè yo epi redwi anpil blesi ak lanmò nan 
lari ki ozalantou lekòl nou yo. Mwen te fyè dèske mwen te patwone lejislasyon pou 



renouvle pwogram enpòtan sa a, epi mwen remèsye Gouvènè Hochul paske li te siyen 
pwojè lwa a, pou asire ke kamera sa yo ka kontinye avèti chofè danjere yo ke yo p ap 
tolere kondwit ensousyan."  
  
Gouvènè Hochul te fè sekirite trafik vin yon priyorite prensipal pandan tout 
administrasyon li an. An 2022, li te re-otorize epi elaji pwogram kamera vitès lekòl la 
pou l fonksyone 24 sou 24, sèt jou sou sèt. Depi ekspansyon sa a, blesi ak lanmò 
pandan lannwit ak wikenn yo te diminye a 8 pousan. Jodi a, gen plis pase 2,400 kamera 
vitès an plas nan senk awondisman yo, pou ede pwoteje tout moun ki itilize lari Vil 
Nouyòk yo.  
  
An 2024, Gouvènè Hochul te siyen Lwa Sammy an, ki te bay Vil la otorite pou bese limit 
vitès yo a 32 km (20 mil) pa èdtan. Bese limit vitès se yon metòd demontre pou diminye 
risk lanmò oswa blesi pandan aksidan machin epi sove lavi. Gouvènè Hochul te siyen 
jodi a lejislasyon pou ogmante sekirite wout nan pwolonje pwogram kamera limyè wouj 
ki egziste deja atravè eta a epi etabli yon nouvo pwogram kamera limyè wouj nan 
Hudson Valley. Sa enkli pi gwo ekspansyon pwogram kamera limyè wouj la nan istwa 
Vil Nouyòk.  
  
Kòm yon pati nan Bidjè FY26 ki te Adopte a, ansanm ak envestisman rekò nan transpò, 
prentan sa a, Gouvènè Hochul ak lejislati Eta a te pwolonje pwogram Siveyans 
Otomatik Vitès nan Zòn Travay (Automated Work Zone Speed Enforcement, AWZSE) 
la jiska 2031 epi yo te elaji li pou enkli pwopriyete Pon ak Tinèl MTA yo ak Otorite Pon 
NYS yo. Pwogram nan, ki gen pou objektif amelyore sekirite nan zòn travay pou travayè 
yo ak chofè yo, te dwe ekspire an 2026. Ekspansyon an double tou kantite zòn travay ki 
kalifye pou patisipasyon nan pwogram nan pou NYSDOT ak Otorite Thruway NYS la. 
Yo reyenvesti majorite lajan yo kolekte nan kad pwogram sa a nan pwogram sekirite 
zòn travay yo, tankou fòmasyon sekirite ak piblisite pou sansibilizasyon piblik la.  
  
Aksyon jodi a devlope sou eritaj Gouvènè Hochul ki otorize kominote atravè eta a pou 
itilize teknoloji kamera pou kenbe sekirite nan sikilasyon epi pwoteje Nouyòkè yo. Avèk 
ekstansyon pwogram kamera vitès lekòl la, Nouyòk kontinye pran mezi solid ki baze 
sou done pou diminye vyolans nan trafik epi fè lari yo pi an sekirite pou tout moun.  

